
1 DATGANIADAU O DDIDDORDEB 

 

Ni dderbyniwyd unrhyw ddatganiadau o ddiddordeb. 

2   COFNODION Y CYFARFOD A GYNHALIWYD AR 11 RHAGFYR, 2017 
Cyflwynwyd cofnodion cyfarfod blaenorol y Panel Rhiant Corfforaethol a gynhaliwyd ar 
11 Rhagfyr, 2017 a chadarnhawyd eu bod yn gywir. 

3        MATERION YN CODI 
 Mewn perthynas â’r cyflwyniad a wnaed ar recriwtio a chadw gofalwyr maeth, 

cadarnhaodd y Pennaeth Gwasanaethau Plant fod y gwasanaeth yn bwriadu 
ymgorffori mwy o fanylder yn y cyflwyniad ar ôl y Pythefnos Maethu ym mis Mai. 
Rhoddir cyflwyniad ar waith y tîm Teuluoedd Gwydn i'r Panel Plant ar 20 Mawrth, 
2018. 

 Cadarnhaodd y Cadeirydd y byddai'n ysgrifennu at blant yr Awdurdod sy’n derbyn 
gofal i gydnabod eu llwyddiant mewn arholiadau. 

 Dywedodd Pennaeth y Gwasanaethau Plant ei fod wedi bod mewn cysylltiad â 
Rheolwr newydd y Gwasanaeth Iechyd Meddwl Plant a Phobl Ifanc (CAMHS) a 

gadarnhaodd y byddai'n fodlon mynychu'r Panel Rhiant Corfforaethol unwaith y 
flwyddyn i ddiweddaru'r Panel ar y ddarpariaeth o wasanaethau iechyd meddwl. 

  
CAM GWEITHREDU: Y Pennaeth Gwasanaethau Plant i gadarnhau 
presenoldeb CAMHS yng nghyfarfod nesaf y Panel ar 11 Mehefin, 2018. 

  

4   GWERTHUSO GWASANAETHAU RHIANT CORFFORAETHOL CSYM - ADRODDIAD 
Y SWYDDOGION ADOLYGU ANNIBYNNOL 
Cyflwynwyd adroddiad y Swyddogion Adolygu Annibynnol i’r Panel. Roedd yr adroddiad 
yn dadansoddi ansawdd gweithredoedd yr Awdurdod mewn perthynas â'i ddyletswyddau 
rhianta corfforaethol a chynllunio gofal ar gyfer Plant sy'n Derbyn Gofal, ac roedd yn 
canolbwyntio ar gynllunio gofal ac adolygu yn y Gwasanaethau Plant. 

Dywedodd Huw Owen, Swyddog Adolygu Annibynnol (SAA) fod yr adroddiad yn 
seiliedig ar nifer o werthusiadau o ymarfer a gynhaliwyd yn Chwarter 3 2017/18 ac yr  
adroddwyd / gweithiwyd arnynt yn Chwarter 4. Mae'r rhain yn cynnwys y canlynol - 

 Dadansoddiad thematig o ymarfer fel yr adlewyrchir gan gynlluniau amddiffyn plant, 
cynlluniau gofal a chymorth a gwaith paratoi ar gyfer adolygiadau / cynadleddau ym 
Medi, 2017;  

 Atborth o drosolwg a goruchwyliaeth chwarterol gan y swyddogion diogelu 
annibynnol mewn Adroddiad ar Ansawdd Ymarfer ar gyfer Chwarter 3; 

 Gwersi a ddysgwyd o adolygiadau rheoli penodol a gynhaliwyd yn ystod y cyfnod. 
  
Dywedodd y SAA fod canfyddiadau'r dadansoddiad o'r dystiolaeth fel y cyfeirir ato uchod 
wedi eu crynhoi isod- 
  

 Cynllunio gwael cyn adolygu. Nid yw Cynlluniau Gofal / Cynlluniau Gofal a 
Chymorth ar gyfer Plant sy’n Derbyn Gofal ar gael yn gyson ar gyfer 
adolygiadau. Gall diffyg dogfennaeth berthnasol gael effaith ar weithredu cynllun 
yn llwyddiannus ar gyfer y plentyn a gall effeithio ar waith paratoi ar gyfer plant 
a'u teuluoedd yn ogystal ag effeithiolrwydd y broses adolygu. 

 Anghysondeb ymarfer. Rhoddir gormod o ddibyniaeth ar weithwyr cymdeithasol 
unigol. Mae angen gwell rheolaeth ansawdd gan Arweinwyr Ymarfer er mwyn 
sicrhau ymarfer cyson.  

 Mae'r data perfformiad yn dangos y cydymffurfir â’r amserlenni o ran amseroldeb 
yr adolygiadau. Fodd bynnag, mae ansawdd y gwaith paratoi ar gyfer 
adolygiadau a chynadleddau yn parhau i fod yn wael. 

 Canfuwyd enghreifftiau lle na weithredwyd ar argymhellion adolygiadau 
blaenorol. Gall peidio â gweithredu neu gwblhau’r fath gamau arwain at oedi a 
diffyg cynnydd i’r plentyn. 

 Mae angen sicrhau cydymffurfiaeth â Rheoliadau Lleoli â Rhieni ym mhob achos. 
Mae'r SAA yn nodi ac yn croesawu'r archwiliad a gynhaliwyd o Leoliadau â 
Rhieni er mwyn monitro cydymffurfiaeth ac i lywio gwelliannau i'r gwasanaeth. 

 Nodwyd arfer da o ran y gwaith a wneir i ddiddymu gorchmynion gofal mewn 
nifer o achosion - mae rhai ohonynt wedi'u cydnabod ers tro fel achosion lle dylid 
diddymu gorchmynion. 

 Cafwyd cryn dipyn o oedi mewn achos na ellid ei briodoli'n unig i'r 
Gwasanaethau Plant. ‘Roedd Asiantaethau Partner wedi cyfrannu at yr oedi drwy 
gyfeirio atgyfeiriadau yn ôl neu drwy gymryd amser maith i ymateb. Mae angen 

gwella arferion o ran asesu anghenion gofal a chymorth a gwneud 
penderfyniadau amserol ar sefydlogrwydd. 

  
Cyfeiriodd y SAA at yr argymhellion a wnaed ar gyfer y gwasanaeth yn adran 4 yr 
adroddiad i fynd i'r afael â'r diffygion a nodwyd ac yr adroddwyd arnynt. Nodwyd pum 
amcan gwella fel y nodwyd hwy yn yr adroddiad a nodwyd argymhellion ar gyfer 
gweithredu yn erbyn pob un. Mae'r rhain yn y broses o gael eu gweithredu. O ran 
argymhelliad 2, roedd y SAA yn pryderu nad oedd gan nifer o blant ar y Gofrestr 
Amddiffyn Plant gynllun gofal - mae pob achos wedi cael ei adolygu ers hynny. Yn ystod 
y chwarter diwethaf, mae'r SAA wedi bod yn gweithio gydag Arweinwyr Ymarfer i drosi’r  
argymhellion yn gynllun gwella. Mae angen newid rhai prosesau ac arferion er mwyn 
gwneud y broses adolygu yn gadarnach ac yn hwylusach i'r plentyn. 
  
Cyfeiriodd y SAA at bro-fforma drafft newydd ar gyfer adroddiad gwaith cymdeithasol yng 
nghyswllt adolygiadau Plant sy'n Derbyn Gofal a oedd wedi ei atodi i'r adroddiad. Mae'r 
templed newydd yn ceisio cynnwys y materion pwysig yn y cyfnod ers yr adolygiad 
blaenorol trwy ychwanegu "cronoleg o ddigwyddiadau arwyddocaol" i'r adroddiad ynghyd 
ag adran sy'n caniatáu dadansoddiad byr o'r digwyddiadau, y cynnydd a wnaed gan y 
plentyn ac unrhyw newidiadau dilynol i’r cynllun gofal. Bydd gallu cyfeirio at gronoleg o 
ddigwyddiadau yn helpu i wneud y broses adolygu'n fwy trylwyr.  Ymgynghorir ar yr 
adroddiad drafft newydd gydag Arweinydd Ymarfer a Gweithiwr Cymdeithasol a chynhelir 
trafodaeth ehangach  wedi hynny. 
  
Gorffennodd y SAA drwy ddweud y bu arwyddion positif bod ymarfer yn gwella ers 
diwedd Chwarter 3, gan gynnwys sicrhau bod gan bob plentyn sy'n derbyn gofal gynllun 
gofal.  
  
Dywedodd Pennaeth y Gwasanaethau Plant fod ychydig o gynlluniau gofal angen sylw  
ar ddechrau Chwarter 3 ; mae'r rheini wedi'u cwblhau ers hynny. Mae'r gwasanaeth yn 
edrych ar sut mae cynlluniau gofal yn cael eu llunio ac a fyddai'n fwy priodol gwneud 
hynny mewn cyfarfod neu y tu allan i gyfarfod. Mae'r gwasanaeth hefyd yn trafod yr 
argymhelliad y dylai asesiad cyfoes o anghenion pob plentyn gynnwys llun a disgrifiad 
byr o bob plentyn ar y ffeil. O ran yr adroddiad drafft gwaith cymdeithasol newydd ar gyfer 
adolygiadau plant y gofelir amdanynt , er y cydnabyddir bod yn rhaid i'r adroddiad 
gynnwys y wybodaeth berthnasol a bod raid iddo fod yn fwy na ymarfer ticio blwch, mae'r 
gwasanaeth yn awyddus i osgoi ychwanegu at faich gwaith gweithwyr cymdeithasol; 
efallai bod y wybodaeth y gofynnir amdani gan yr adroddiad ar gael eisoes ar y system a 
gellid cael gafael ar wybodaeth o’r fath trwy ddulliau electronig. 
  
Ystyriodd y Panel y wybodaeth a gwnaeth y pwyntiau canlynol -   

 Nododd a chytunodd y Panel y dylai'r adroddiad gwaith cymdeithasol ar gyfer 
adolygiadau plant y gofelir amdanynt ddarparu lefel briodol o wybodaeth gan 
gynnwys cronoleg o ddigwyddiadau ers yr adolygiad diwethaf. Nododd y Panel hefyd, 
os yw'r wybodaeth eisoes yn cael ei chasglu ac ar gael trwy ddulliau eraill e.e. yn 
electronig trwy System Gwybodaeth Gofal Cymunedol Cymru (WCCIS) yna dylid 
ymchwilio i hynny. Nododd y Panel na ddylai cynhyrchu'r wybodaeth fod yn dasg arall 
i weithwyr cymdeithasol. 

 Nododd y Panel anghysondeb rhwng y ffigurau a ddyfynnwyd ar gyfer Medi, 2017 
mewn perthynas ag argaeledd adroddiadau / dogfennau trefniadau adolygu cyn yr 

adolygiadau a'r ffigyrau canran cyfatebol. Gofynnodd y Panel am eglurhad ar y data 
ar gyfer y cyfarfod nesaf.  

 Cytunodd y Panel y dylai'r adroddiad nesaf i'r Panel gan yr Uned Ansawdd a Diogelu 
ganolbwyntio ar gynnydd yn erbyn y cynllun gwella.  

  
Cytunwyd i dderbyn yr adroddiad a nodi ei gynnwys. 

  
CAMAU GWEITHREDU YCHWANEGOL: 

 SAA i egluro'r ffigyrau / canrannau yn yr adroddiad ar gyfer y cyfarfod nesaf. 
 Pennaeth Gwasanaethau Plant i adrodd i gyfarfod nesaf y Panel ar gynnydd yn 

erbyn yr amcanion gwella a nodir gan yr adroddiad Uned Ansawdd a Diogelu. 
 Pennaeth Gwasanaeth Plant i ymchwilio a yw'r wybodaeth y mae ei hangen ar 

gyfer yr adroddiad gwaith cymdeithasol ddrafft newydd yn cael ei chasglu eisoes 
ac ar gael. 

5       DATA YNGHYLCH PLANT SYDD AR GOLL 
Rhoddodd y Rheolwr Gwasanaeth (Ymyrraeth Gynnar ac Atal) gyflwyniad i'r Panel ar 
amddiffyn plant sydd ar goll rhag cael eu hecsbloetio.  

Tynnodd y Swyddog sylw at y canlynol mewn perthynas â phlant sy'n mynd ar goll - 

 Gall plant sy'n mynd ar goll gael eu hecsbloetio'n rhywiol neu'n droseddol; gallai 
patrwm rheolaidd o fynd ar goll o’r cartref fod yn arwydd o blant sy'n cael eu 
hecsbloetio. 

 Yn ôl y diffiniad cyfreithiol, ystyrir bod plentyn ar goll o’i gartref pan na wyddys ble  
mae mewn cyfnod o chwe awr neu ar unrhyw amser ar ôl hanner nos. Ystyrir bod 
absenoldeb yn "absenoldeb anawdurdodedig" os yw plentyn wedi bod i ffwrdd o'r 
lleoliad am gyfnod o chwe awr neu tan hanner nos ar ddiwrnod cyntaf yr absenoldeb. 
Mae rhai plant yn profi'r ffiniau ac ni chysylltir â’r Heddlu yn eu cylch; staff y cartref 
gofal neu'r gofalwr maeth sy’n gyfrifol am reoli’r agwedd hon. Fodd bynnag, efallai y 
bydd angen ymateb cyflymach yn achos rhai plant, yn dibynnu ar eu hasesiad risg. 
Rhaid i blant yn y categori hwn fod yn destun asesiad risg parhaus tra bônt yn 
absennol. 

 Y llynedd, bu 148 o ddigwyddiadau lle cafwyd gwybod am blant ar goll yn Ynys Môn. 
Roedd y mwyafrif helaeth o’r plant hyn yn fregus ac roeddynt naill ai'n blant mewn 
gofal neu'n blant yr oedd y gwasanaethau cymdeithasol i blant yn gwybod amdanynt. 
Nid oedd pob un o'r digwyddiadau hyn yn ymwneud â phlant a phobl ifanc a oedd 
yng ngofal Cyngor Sir Ynys Môn neu blant a phobl ifanc yr oedd y cyngor yn gwybod 
amdanynt - roedd 27 mewn perthynas â phlant yng ngofal Cyngor Gwynedd sydd 
mewn lleoliadau ar Ynys Môn; a 44 yn blant yng ngofal awdurdodau eraill mewn 
lleoliadau ar Ynys Môn.  

 Pan fydd plant yn mynd ar goll o gartref / lleoliad, mae'r gofynion ymarfer yn golygu 
bod rhaid cynnal cyfweliad dychwelyd i'r cartref o fewn tri diwrnod; Rhaid cynnal 
asesiad SERAF (Fframwaith Asesu Risg Camfanteisio Rhywiol); cyfeirir y mater at y 
tîm ONYX (Heddlu Gogledd Cymru) a chynhelir cyfarfod strategaeth aml-
asiantaethol. 

 O ran mynd i'r afael â’r mater plant sy'n mynd ar goll, mae’r Panel Rhanbarthol CSE 
wedi argymell y dylid creu tîm penodol o weithwyr cymdeithasol i gynnal y 
cyfweliadau dychwelyd i’r cartref gyda phob cyngor ar draws rhanbarth Gogledd 
Cymru yn cyfrannu £ 20k tuag at gost y tîm rhanbarthol. Mae'r trafodaethau ynglŷn â 

sefydlu'r gwasanaeth hwn yn parhau. (Byddai hyn yn cymryd lle'r gwasanaeth a 
ddarparwyd gan Barnado’s yn y gorffennol gyda chymorth a chyllid gan yr Heddlu – 
mae’r cyllid hwnnw bellach wedi dod i ben.) Ystyrir hefyd y posibilrwydd o gytuno ar 
strategaeth ar y cyd ar lefel fwy lleol gyda Chyngor Gwynedd. 

 Mae'r Gwasanaeth yn cymryd camau i wella ei allu i gasglu gwybodaeth ac i fonitro 
perfformiad o ran cynnal cyfweliadau dychwelyd i'r cartref o fewn yr amserlen. Nid 
yw'n broses arbennig o gymhleth a disgwylir y bydd y gwasanaeth yn gallu dangos 
gwelliant mewn ymarfer yn ystod y 12 mis nesaf a hefyd yn gallu gwneud y  
cysylltiad ag ecsbloetio gan fod cysylltiad agos rhwng y ddau faes. 
 

Dywedodd y Pennaeth Gwasanaethau Plant nad yw'r broses ar gyfer delio â phlant sy'n 
mynd ar goll yn arbennig o anodd ond fe’i cymhlethir gan achosion plant sy'n mynd ar goll 
o dan ofal awdurdodau eraill mewn lleoliadau ar Ynys Môn ond nad ydynt o reidrwydd yn 
cael eu hadrodd i'r Awdurdod yn Ynys Môn. 
  
Nododd y Panel, mewn perthynas â’r bwriad i sefydlu tîm rhanbarthol i gynnal 
cyfweliadau dychwelyd i’r cartref, y gallai bod modelau amgen, mwy cost-effeithiol ar 
gyfer sicrhau bod y cyfweliadau'n cael eu cynnal o fewn yr amserlen ac sy’n cwrdd yn 
well ag anghenion Ynys Môn. Gallai'r Awdurdod ddefnyddio'r cyfraniad o £20k tuag at 
dîm rhanbarthol i sefydlu ei wasanaeth ei hun a fyddai ar gael i blant sydd yng ngofal y 
gwasanaeth yn Ynys Môn yn unig.  Nododd y Panel mai'r flaenoriaeth yw sicrhau bod y 
cyfweliadau dychwelyd i’r cartref yn cael eu cynnal yn unol â'r gofynion ac, os oes angen, 
bod trefniadau lleol amgen yn cael eu gwneud yn y tymor byr, hyd nes y ceir  cadarnhad 
o sefydlu gwasanaeth rhanbarthol, i sicrhau bod hynny'n digwydd. 
  
Cytunwyd i dderbyn a nodi'r wybodaeth a gyflwynwyd. 
  
CAM GWEITHREDU YCHWANEGOL: Pennaeth Gwasanaethau Plant mewn 
ymgynghoriad â'r Prif Weithredwr a Chyfarwyddwr Statudol y Gwasanaethau 
Cymdeithasol i ystyried gwneud trefniadau amgen i sicrhau bod cyfweliadau 
dychwelyd i'r cartref yn cael eu cynnal ar gyfer plant a fu ar goll, hyd nes y ceir  
cadarnhad o sefydlu gwasanaeth rhanbarthol. 

6        CAU ALLAN Y WASG A'R CYHOEDD 

Cytunwyd dan Adran 100 (A)(4) Deddf Llywodraeth Leol 1972, i wahardd y wasg a'r 
cyhoedd o'r cyfarfod yn ystod y drafodaeth ar eitem 7 isod ar y sail ei fod yn 
golygu datgelu gwybodaeth eithriedig fel y'i diffinnir yn Atodlen 12A o'r Ddeddf 
honno ac yn y Prawf Budd y Cyhoedd sydd ynghlwm. 

7         GWOBRAU SÊR 

Cyflwynwyd adroddiad y Swyddog Cyfranogiad mewn perthynas â threfnu ail 
ddigwyddiad Gwobr Sêr ym mis Tachwedd, 2017 ar gyfer ystyriaeth y Panel. 

  
Adroddodd y Swyddog Cyswllt Addysg ar gyfer Plant sy'n Derbyn Gofal y cynhaliwyd y 
Gwobrau Sêr cyntaf ffurfiol i ddathlu llwyddiannau plant a phobl ifanc sy'n derbyn gofal 
gan Gyngor Sir Ynys Môn ym mis Hydref, 2015. Rhoddwyd y gwersi a ddysgwyd  o'r 
profiad a’r argymhellion dilynol ar waith pan drefnwyd y dathliadau ar gyfer 2017 
(cynhelir y gwobrau bob dwy flynedd). Fel rhan o hyn, roedd Gwobrau Sêr 2017  yn 
agored i blant dan 5 oed a chawsant eu trefnu a’u cynllunio mewn partneriaeth â grŵp o 
Blant sy'n Derbyn Gofal yn Ynys Môn. 

Cyfeiriodd y Swyddog at linell amser y trefniadau a arweiniodd at y noson wobrwyo yn 
2017. Fe gymerodd plant a phobl ifanc y gofelir amdanynt gan yr Awdurdod ran 
weithredol wrth drefnu’r digwyddiad, gan gynnwys dewis y lleoliad, y thema, yr adloniant 
a’r fwydlen. 

  
Daeth dros 120 o bobl i’r gwobrau ym mis Tachwedd, 2017 a gynhaliwyd dros ddau 
ddigwyddiad - un seremoni i blant oed ysgol gynradd ac ail seremoni i blant hŷn, pobl 
ifanc a rhai sy'n gadael gofal - gan gynnwys 56 o blant a phobl ifanc sy'n derbyn gofal. 
Rhoddwyd gwobr i’r holl blant a phobl ifanc a enwebwyd, p’un a oeddent wedi mynychu 
ai peidio. Yn gyffredinol, ystyriwyd bod y noson yn llwyddiant ysgubol ac roedd pawb a 
oedd yn bresennol, yn enwedig y plant a'r bobl ifanc, wedi mwynhau. Roedd yn 
ddigwyddiad llawn hwyl ac emosiynol, gan adlewyrchu cyflawniadau cadarnhaol plant a 
phobl ifanc Ynys Môn sy'n derbyn gofal. 

  
Dangosodd y Swyddog Cyswllt Addysg ar gyfer Plant sy'n Derbyn Gofal ffilm fideo fer i'r 
Panel o ddigwyddiad gwobrau Sêr 2017, gan gynnwys cyfraniadau gan rai a gymerodd 
ran.  

  
Y neges allweddol o ddigwyddiad o'r fath yw pwysigrwydd cydnabod a dathlu 
cyflawniadau plant a phobl ifanc Ynys Môn sy'n derbyn gofal ac y bydd llawer ohonynt 
wedi bod trwy gyfnodau anodd. Mae'r gwobrau'n dangos yr hyn y gellir ei gyflawni gyda 
dewrder, penderfyniad a chymorth.  Mae'r gwobrau hefyd yn dangos balchder yr 
Awdurdod fel rhiant corfforaethol ; maent yn gwneud i blant sy'n derbyn gofal a'u 
gofalwyr deimlo eu bod yn cael eu gwerthfawrogi ac yn hybu hunan-barch pobl ifanc ac 
yn eu hannog i barhau i gyflawni a datblygu. 

  
Dywedodd y Swyddog, yn dilyn ymlaen o ddigwyddiad 2017, y gwnaethpwyd 
argymhellion i hwyluso’r gwaith trefnu ar gyfer y gwobrau yn y dyfodol a bydd y rhain yn 
cael eu hystyried wrth baratoi ar gyfer Gwobrau Sêr nesaf yn 2019. 

  
Mynegodd y Panel ei werthfawrogiad o'r gwaith a wnaed i drefnu Gwobrau Sêr 2017 a'r 
brwdfrydedd yr oedd y plant a phobl ifanc sy'n derbyn gofal gan yr Awdurdod wedi 
cyfrannu at gynnal y digwyddiad. ‘Roedd y Panel yn gytûn bod digwyddiad 2017 wedi 
adeiladu ar lwyddiant y gwobrau cyntaf yn 2015. Cytunodd hefyd y dylid dangos y clip 
fideo i holl Aelodau Etholedig y Cyngor (e.e. ar ddiwedd cyfarfod o’r Cyngor Llawn), fel y 
gallant, fel rhieni corfforaethol, rannu yng nghyflawniadau'r plant a'r bobl ifanc y maent ar 
y cyd yn gyfrifol am ofalu amdanynt fel Cyngor. 

  
Cytunwyd i dderbyn yr adroddiad a chefnogi’r argymhellion o ran trefnu gwobrau 
Gwobrau Sêr 2019. 

  
CAM GWEITHREDU YCHWANEGOL: Pennaeth y Gwasanaethau Plant, mewn 
ymgynghoriad â'r Pennaeth Gwasanaethau Democrataidd, i drefnu i'r clip fideo o 
Wobrau Sêr 2017 gael ei ddangos i Aelodau Etholedig y Cyngor fel rhieni 
corfforaethol. 

8      CAU ALLAN Y WASG A’R CYHOEDD 

Cytunwyd dan Adran 100 (A)(4) Deddf Llywodraeth Leol 1972, i wahardd y wasg a'r 
cyhoedd o'r cyfarfod yn ystod y drafodaeth ar eitem 9 isod ar y sail ei fod yn 
golygu datgelu gwybodaeth eithriedig fel y'i diffinnir yn Atodlen 12A o'r Ddeddf 
honno ac yn y Prawf Budd y Cyhoedd sydd ynghlwm. 

 

9 ASTUDIAETH ACHOS 

 Cafodd y Panel amlinelliad gan Ffion Rhisiart, Arweinydd Ymarfer o achos penodol lle’r 
oedd person ifanc yng ngofal yr Awdurdod wedi goresgyn heriau sylweddol i wneud 
cynnydd tuag at ddyfodol mwy disglair. 

 Rhoddodd yr Arweinydd Ymarfer broffil o'r person ifanc a oedd yn destun yr astudiaeth 
achos a disgrifiodd y problemau a oedd wedi arwain at y person ifanc yn cael ei roi 
mewn gofal. Dywedodd bod y gwasanaeth wedi ceisio gweithio ochr yn ochr â'r person 
ifanc ac yn arbennig wedi ceisio gwrando'n ofalus ar yr hyn yr oedd y person ifanc yn ei 
ystyried oedd yn bwysig er mwyn gallu symud ymlaen.  ‘Roedd y gwasanaeth wedi 
trefnu addysg o fewn y lleoliad gofal a hefyd wedi darparu therapi priodol. 

Dywedodd yr Arweinydd Ymarfer bod yr enghraifft yn dangos sut y llwyddodd yr 
Awdurdod  i gadw person ifanc bregus yn ddiogel o fewn y gymuned heb orfod gwneud 
trefniadau all-sirol. Mae hefyd yn dangos, gyda'r math iawn o gefnogaeth ac ymagwedd, 
y gellir cyflawni canlyniadau da ar gyfer plant a phobl ifanc, er gwaethaf yr 
amgylchiadau. 

Diolchodd y Panel i'r Arweinydd Ymarfer am y wybodaeth. Nododd y Panel y canlynol - 

 Pwysigrwydd cael mynediad i'r lleoliad cywir gyda'r gefnogaeth briodol er mwyn 
sicrhau gwell canlyniadau i blant a phobl ifanc sy'n derbyn gofal  

 Gwerth lleoliad preswyl yn y tymor byr. 
 Pwysigrwydd mewnbwn gan CAMHS fel rhan o'r gefnogaeth a ddarperir. 
 
‘Roedd y Panel yn gytûn y dylid rhannu'r wybodaeth gydag Aelodau Etholedig y Cyngor 
yn eu rôl fel rhieni corfforaethol fel enghraifft o sut mae'r Awdurdod wedi cael dylanwad 
cadarnhaol ar fywyd person ifanc yn ei ofal. 

Cytunwyd i nodi’r wybodaeth. 

CAM GWEITHREDU YCHWANEGOL : Pennaeth Gwasanaethau Plant, mewn 
ymgynghoriad â'r Pennaeth Gwasanaethau Democrataidd, i drefnu i'r astudiaeth 
achos gael ei chyflwyno i Aelodau Etholedig y Cyngor fel rhieni corfforaethol. 

  

10     Y CYFARFOD NESAF 
Nododd y Panel y cynhelir cyfarfod nesaf y Panel am 2:00 pm ar ddydd Llun, 11 
Mehefin, 2018. 

       Dr Gwynne Jones 
Cadeirydd 

  


